
Íslensk náttúra í fyrsta sætið 

- Til að höggva á gjaldtökuhnútinn leggja SAF til náttúrugjald sem 

innheimt er af gistinóttum 

 

Samhliða fjölgun erlendra ferðamanna hefur þörf fyrir uppbyggingu og viðhald fjölsóttra 

ferðamannastaða aukist til muna. Gjaldtaka til uppbyggingar fjölsóttra áfangastaða 

ferðamanna hefur lengi verið í deiglunni enda ljóst að komið er að þolmörkum við margar 

náttúruperlur í landinu. 

Margar leiðir hafa verið nefndar til sögunnar hvað varðar gjaldtöku til uppbyggingar 

ferðamannastaða. Svokallaður náttúrupassi er ein þeirra leiða, en hugmyndir þess efnis hafa 

verið á borði ráðherra ferðamála um nokkurt skeið. Á aðalfundi Samtaka ferðaþjónustunnar 

árið 2013 var samþykkt ályktun þess efnis að samtökin væru tilbúin að skoða möguleika 

svokallaðs náttúrupassa, en í kjölfarið má segja að spurningarnar hafi orðið fleiri en svörin. Á 

vormánuðum 2014 stóð til að leggja fram á Alþingi frumvarp um náttúrupassa en úr því varð 

ekki, enda fjölgaði sífellt efasemdaröddum innan raða ferðaþjónustunnar og hjá öðrum 

hagsmunaaðilum. 

 

Ráðherra upplýstur um vinnuna 

Vegna óvissu um framkvæmd náttúrupassa á vormánuðum fór af stað vinna á vegum SAF við 

að ná fram sjónarmiðum félagsmanna hvað gjaldtöku varðar. Haldnir voru félagsfundir víða 

um land, skoðanakönnun gerð meðal félagsmanna ásamt því að samtökin áttu fundi með 

fjölmörgum hagsmunaaðilum. Ráðherra ferðamála hefur talað um að vinna að 

gjaldtökumálum í góðu samstarfi við ferðaþjónustuna og því hafa SAF haldið ráðherra 

upplýstum allt frá upphafi um þá vinnu sem samtökin hafa staðið í. 

Við mat á mismunandi gjaldtökuleiðum lögðu félagsmenn í SAF mikla áherslu á að upplifun 

ferðmanna á íslenskri náttúru skerðist ekki, að þeir fjármunir sem falla til vegna gjaldtökunnar 

skili sér sannarlega að öllu leyti til uppbyggingar á ferðamannastöðum og að mikilvægt sé að 

gjaldtakan sé skilvirk og einföld. Gjaldtakan megi ekki hverfast um sjálfa sig. 

Gjaldtakan sé skilvirk og einföld 

Niðurstaða þeirrar vinnu sem SAF hefur verið í á síðustu mánuðum hefur auk þess 

leitt í ljós að hugmyndin um náttúrupassa er ekki sú leið sem félagsmenn samtakanna telja 

vænlegasta til árangurs. Samtökin hafa ávallt horft til mikilvægi þess að gjaldtakan sé skilvirk 

og einföld og að fyrirkomulag hennar tryggi upplifun ferðmannsins um ósnortna náttúru í 

kyrrð og ró. 

Þegar kemur að gjaldtöku er engin ein augljós lausn. Ýmsar hugmyndir hafa komið fram og 

hefur gerleiki hverrar þeirra verið skoðaður til hlítar. Þannig eru t.a.m. landamæragjald eða 

komugjald illfærar leiðir vegna alþjóðlegra samþykkta þó svo að þær líti einfaldar út við 

fyrstu sýn. 

 

Samstaða um náttúrugjald 

SAF telur hóflegt náttúrugjald, um 1 EUR, sem ferðamenn greiða á hverja gistinótt skilvirka 

leið við gjaldtöku sem rýri á engan hátt ásýnd náttúrunnar, en talið er að um 80% ferðamanna 

komi hingað til lands vegna náttúrunnar. Þessi leið er þekkt um allan heim ásamt því að 

byggja ofan á þá gjaldtöku sem tíðkast hefur hér á landi undanfarin ár. Leiðin er því einnig vel 

fær og einföld í allri útfærslu. Þá telja samtökin að Framkvæmdasjóður ferðamannastaða sé 

best til þess fallinn að stuðla að nauðsynlegri uppbyggingu fjölfarinna áfangastaða 

ferðamanna. 

Sú mikla vinna sem samtökin lögðu í við að ná fram niðurstöðu hvað gjaldtökumálin varðar 

var fagleg og opin þar sem kafað var djúpt í þau álitamál sem uppi hafa verið. Þeirri vinnu 

lauk nú í nóvember og er mikil samstaða um að leggja til hóflegt náttúrugjald á gistinætur. 

 

Mikilvægt að höggva á hnútinn 

Náttúran getur ekki beðið lengur. Það er ekki hægt að draga það enn frekar að ákveða með 

gjaldtökufyrirkomulag. Áherslan á að vera á hvernig við ætlum að byggja upp og vernda þá 

auðlind sem náttúra Íslands er til framtíðar, en ekki á gjaldtökufyrirkomulagið. 

Jafnhliða allri umræðu um gjaldtöku hafa SAF bent á möguleika þess að horft sé til 

hverskonar virðisaukandi þjónustu sem greitt er fyrir. Má þar nefna gjaldtöku vegna 

bílastæða, leiðsagnar, salernisaðstöðu o.s.frv. Öll slík þjónusta eflir og eykur gæði og 

fagmennsku í ferðaþjónustu á Íslandi. 

 

Stjórn Samtaka ferðaþjónustunnar, 27. nóvember 2014 


